
Saŋa mʋ nɩɩ Elisabeti sʋ mʋ ɔtɔ ɩbwaayɩ isiye mʋ, nɩɩ 
Ɩbwaarɛ sun mʋ kabɔɔ mʋ nɩɩ bɛɛ tɩɩ mʋ yɛ Gabireli 
kpee Nasareti kadɛ tɔ, mʋ nɩɩ kɩ bʋ Galile ɔsʋwʋlɛ sʋ 
mʋ. Ɩbwaarɛ sun mʋ kpee kibite mʋ nɩɩ o mee nyi ɔnyɩn 
nɩɩ bɛɛ tɩɩ mʋ yɛ Mɛɛrɩ mʋ asɛ. Ba taa mʋ sa ɔnyɩn mʋ 
nɩɩ bɛɛ tɩɩ mʋ yɛ Gyosefu kekili, nɩɩ ɔ lɩɩ Dawidi kɩnaana 
tɔ.



Nɩɩ kabɔɔ mʋ tɔwɛ mʋ yɛ, “Mɛɛrɩ man 
waa kufuu, lɩɩ fɛɛ fʋ nyɛ Ɩbwaarɛ asɛ 
kabwaala. Fii biti fʋ nyɛ ɔtɔ kɛ fʋ 
kʋʋgɛ Obii‐nyɩnsa, kɛ fʋ yɩla mʋ kɩtɩɩ 
yɛ Yesu. Ee biti ɔ waa nyɩmɩsa 
kparɛ kɛ ba tɩɩ mʋ yɛ Ɩbwaarɛ 
Owura lala Mu‐Bii. Ɔnyɩrɩpɛ 
Ɩbwaarɛ ii biti ɔ taa Yesu mʋ 
naana Dawidi kuwura‐gya mʋ sa mʋ.
Nɩɩ ee biti o gyii Ɩsɩrayɩ abi sʋ 
kuwura‐gyii naa fʋʋ saŋa mʋ 
nɩɩ ɩ man sʋ ɔkaa.” 



Nɩɩ Mɛɛrɩ taasɛ Ɩbwaarɛ kabɔɔ mʋ yɛ, 
“Nɛnɛ nɩɩ ɩnɩmʋ ii biti ɩ bɔla sʋ waa, 
yɛgɛ n gyɛ kibite mʋ nɩɩ n man nyi 
ɔnyɩn?” Nɩɩ Ɩbwaarɛ kabɔɔ mʋ 
lɛɛ mʋ kɔnɔ yɛ, “Kayaayu 
Kyɩrɛkyɩrɛ mʋ ii biti ɔ ba fʋ sʋ, 
kɛ Ɩbwaarɛ Owura lala 
mʋ ɔlʋn o bun fʋ sʋ. 
Ɩmʋ sʋ bee biti ba tɩɩ 
obii kyɩrɛkyɩrɛ mʋ 
nɩɩ fii biti fʋ kʋʋgɛ 
mʋ mʋ, yɛ Ɩbwaarɛ 

mu‐bii.”



Ɩmʋ nkɛ gbɛrɛɛ kamaa mʋ, Mɛɛrɩ kʋʋla mʋ 
n‐yɩɩ ɛɛ waa bilen o kpee kadɛ mʋ nɩɩ kɩ bʋ 
abɩɩ tɔ Gyudeya ɔsʋwʋlɛ sʋ. Nɩɩ ɔ naa loo 
Sakariya kɩkpaara sʋ naa 
fwaala mʋ‐ka Elisabeti. 
Elisabeti maa nu Mɛɛrɩ 
afwaala mʋ, kebii mʋ nɩɩ 
ɔ bʋ mʋ ɔtɔ tɔ mʋ fitii. 
Kayaayu Kyɩrɛkyɩrɛ kɩ 
maa loo bɔla Elisabeti 
mʋ, nɩɩ ɔ pʋntɛ kenken 
tɔwɛ yɛ, “Akyɩɩ kpini tɔ 
mʋ, fʋ nɩɩ Ɩbwaarɛ waa 
kusee kʋkyɔ, nɩɩ kusee 
bun fu kebii mʋ nɩɩ 
fii biti fʋ kʋʋgɛ mʋ sʋ.”



Yesu Krisito kakʋʋgɛ asɩn ndee. Ba taa mu‐nyi Mɛɛrɩ sa 
Gyosefu kekili, amaa pɔyɩ kɛ 
ba bɩɩ abaa mʋ, ɩ ba fɛɛ 
ɔkyɩɩ mʋ sʋ ɔtɔ, nɩɩ Kayaayu 
Kyɩrɛkyɩrɛ mʋ ɩ yɛgɛ nɩɩ ɩ ba 
kanɩn. Gyosefu mʋ nɩɩ ɔ 
gyɛ mu‐kuli mʋ gyɛ 
ɔsa mʋ nɩɩ mʋ ɩkpa 
i kyiigi, nɩɩ maa mee 
biti fɛɛ ɔ ŋaabaa 
Mɛɛrɩ asa nsana tɔ sʋ mʋ, 
ɔ waa mʋ nfɛɛrɛ fɛɛ ee biti 
ɔ baala kina mʋ. 



Amaa Gyosefu, maa fɛ falɛ nfɛɛrɛ mʋ, nɩɩ Ɔnyɩrɩpɛ 
Ɩbwaarɛ kabɔɔ lɛɛ mʋ n‐yɩɩ kaapʋ mʋ idee tɔ tɔwɛ mʋ 
yɛ, “Gyosefu, Dawidi kanaana‐bii, man waa 
kufuu fɛɛ fʋ mɛɛ yɛ fʋ taa Mɛɛrɩ kili, lɩɩ fɛɛ 
Kayaayu Kyɩrɛkyɩrɛ mʋ ɩ yɛgɛ nɩɩ ɔ nyɛ 
ɔtɔ. Ee biti ɔ kʋʋgɛ obii‐nyɩnsa, kɛ fʋ 
yɩla mʋ kɩtɩɩ yɛ Yesu, kpalɩ fɛɛ mʋ 
ii biti ɔ ba mɔlɩgɛ mʋ asa 
lɩɩ bamʋ alibi tɔ.” 



Ɩmʋ sʋ Gyosefu maa kyiŋi mʋ, o kili Mɛɛrɩ taa mʋ kpee 
mʋ kɩkpaara sʋ fɛɛ kanan mʋ nɩɩ Ɩbwaarɛ kabɔɔ sa kɔnɔ 
yɛ ɔ waa mʋ. Amaa Gyosefu man dɛ yɛ 
Mɛɛrɩ halɩɩ naa fʋʋ saŋa mʋ nɩɩ ɔ kʋʋgɛ 
obii‐nyɩnsa mʋ. Nɩɩ Gyosefu yɩla 
mʋ kɩtɩɩ yɛ Yesu.



Kanɩn nkɛ maŋa tɔ mʋ, Owura Kasaro Agusitu sa kɔnɔ 
yii sʋ tɔwɛ yɛ, ɔkʋmaa mʋ nɩɩ ɔ bʋ Roma kuwura‐gyii 
kasɛ mʋ kpini ɔ naa kyʋrɔɔ 
mʋ kɩtɩɩ kɛ ba kalɛ mʋ. 
Kanɩn sʋ ɔkʋmaa 
nɩmʋ kpee mʋ 
kadɛ 

tɔ kɛ ɔ naa kyʋrɔɔ mʋ kɩtɩɩ. 



Nɩɩ Gyosefu gbaa kʋsʋ Nasareti kadɛ mʋ nɩɩ kɩ bʋ Galile 
ɔsʋwʋlɛ sʋ, kpee kadɛ mʋ nɩɩ bɛɛ tɩɩ kɩmʋ yɛ Betilehem 
mʋ nɩɩ kɩ bʋ Gyudeya 
ɔsʋwʋlɛ sʋ. Betilehem 
ɩ gyɛ kadɛ mʋ nɩɩ 
owura Dawidi 
lɩɩ. 



Gyosefu kpee Betilehem kpalɩ fɛɛ ɔ lɩɩ Dawidi kebunɔ 
nɩn. Gyosefu taa Mɛɛrɩ mʋ nɩɩ ɔ da mʋ kɔkɔlɔ sʋ yɛ ee 
biti o kili mʋ mʋ, nɩɩ ba kpee 
Betilehem ba naa kyʋrɔɔ 
bamʋ atɩɩ. Kanɩn 
saŋa maŋa mʋ 
Mɛɛrɩ sʋ ɔtɔ.



Saŋa mʋ nɩɩ ba bʋ 
Betilehem mʋ, nɩɩ Mɛɛrɩ 
saŋa kʋʋgɛsa kɛ fʋʋ.



Nɩɩ Mɛɛrɩ kʋʋgɛ mu‐bii‐nyɩnsa gyankpaasa. Nɩɩɔ taa 
akyibi mili kebii mʋ sʋ, nɩɩ ɔ taa mʋ dɩɩla kʋtɔ mʋ nɩɩ 
atɔbwaaya bee gyii mʋ tɔ. Kpalɩ 
fɛɛ afɔ ba maa ba kɩkyɔ sʋ mʋ 
Mɛɛrɩ maa 
Gyosefu ba 
man nyɛ 
opula afɔ 
obu 
mʋ tɔ. 



Saŋa maŋa tɔ, nbʋlʋpʋ akpapʋ akʋ ba bʋ kadɛ mʋ afitiri 
tɔ bɛɛ kɩɩ bamʋ nbʋlʋpʋ sʋ kagyanbwɛ. Nɩɩ opula maa 
tɔ Ɩbwaarɛ kabɔɔ kʋ kɩ ba bamʋ asɛ, 
                  nɩɩ Ɩbwaarɛ bʋnyaa mʋ 
                                          ŋmaŋɛ tɔ 
                                          kyaabɔɔ 
                                          bamʋ. 



Nɩɩ kufuu kɩ kɩtaa bamʋ. Amaa nɩɩ Ɩbwaarɛ kabɔɔ mʋ 
tɔwɛ bamʋ yɛ, “Fan man waa kufuu. N bɩya fanɛ asɩn 
danbɩrasa mʋ nɩɩ ii biti a waa asa kpini 
                 ɔkɔn. Ndaga kakɛ nɩmʋ ba 
                                          kʋʋgɛ 
                                          Ɔmɔlɩgɛpʋ 
                                          mʋ Dawidi 
                                          kadɛ tɔ.” 



“Mʋ ɩ gyɛ Ɔnyɩrɩpɛ, Ɔmʋ nɩɩ Ɩbwaarɛ wʋla lɛɛ mʋ. 
Falɛ nɩɩ fen biti fan wu kesintin mʋ. Fen biti fan wu 
fɛɛ ba maa taa akyibi mili kebii pʋpwɛ 
                 mʋ, nɩɩ ɔ dɛ kʋtɔ mʋ nɩɩ 
                                         atɔbwaaya 
                                         bee gyii 
                                         mʋ tɔ.”



Opula maŋa tɔ nɩɩ Ɩbwaarɛ nbɔɔ kʋbʋ lala kʋ ba lɩɩ sʋsʋ 
ba tii kabɔɔ mʋ sʋ, nɩɩ ba yɩn Ɩbwaarɛ bɛɛ 
tɔwɛ yɛ, “Bʋnyaa bʋ Ɩbwaarɛ mʋ nɩɩ ɔ 
                                        bʋ sʋsʋ mʋ 
                                          asɛ.” 



“Kɛ keyuula ki bun bamʋ nɩɩ ba bɔla mu 
ansi mʋ kasɛ sʋ.” 



Saŋa mʋ nɩɩ Ɩbwaarɛ nbɔɔ ba lɩɩ bamʋ asɛ 
kpee sʋsʋ mʋ, nbʋlʋpʋ akpapʋ mʋ ba 
tɔwɛ abaa yɛ, “Fan yɛgɛ a kpee Betilehem 
naa kɩɩ kʋtɔ mʋ nɩɩ kɩ waa nɩɩ Ɔnyɩrɩpɛ
                       Ɩbwaarɛ tɔwɛ anɛ mʋ.” 



Kanɩn sʋ nɩɩ ba kpaala kpee nɩɩ ba naa wu 
Mɛɛrɩ maa Gyosefu yɛ kebii pʋpwɛ mʋ 
maa dɛ kʋtɔ mʋ nɩɩ atɔbwaaya bee gyii tɔ 
mʋ. 



Nbʋlʋpʋ akpaapʋ mʋ ba maa naa wu 
kebii mʋ, nɩɩ ba tɔwɛ asa kʋtɔ mʋ nɩɩ   
Ɩbwaarɛ kabɔɔ mʋ ba tɔwɛ bamʋ lɩɩ kebii
mʋ sʋ mʋ.



Saŋa mʋ nɩɩ ba 
kʋʋgɛ Yesu Krisito 
Betilehem kadɛ mʋ 
nɩɩ kɩ bʋ Gyudeya 
ɔsʋwʋlɛ sʋ 
mʋ, 

kanɩn saŋa maa mʋ 
Herodi ɩ gyɛ owura. 



Nɩɩ ɩ ba fɛɛ, 
anyaasɩnpʋ akʋ ba 
lɩɩ kyɔwɛ ɩlɩɩ ba 
Gyerusalem kadɛ tɔ, 
nɩɩ ba taasɛ yɛ, 
“Nkɩɩ kebii mʋ 
  nɩɩ ba 

kʋʋgɛ mʋ yɛ o be gyii Gyiwu abi 
kuwura mʋ? An wu mu kikyikpebi  
maa paatɛ lɩɩ kyɔwɛ kɩlɩɩ, nɩɩ an ba 
yɛ an be muŋa bʋnyaa mʋ.” 



Tʋtɔ nɩɩ Owura Herodi tɩɩ 
anyaasɩnpʋ mʋ lɩɩ ɩkaa sʋ, 
nɩɩ ɔ taasɛ bamʋ kɛ ɔ bɩɩ 
saŋa mʋ nɩɩ ba wu 
kikyikpebi maa lɩɩ mʋ. Nɩɩ 
o sun bamʋ Betilehem tɔwɛ 
yɛ, “Fan kpee naa kɩɩ 
danbɩrasa biti kebii mʋ. Nɩɩ 
fan kan wu mʋ mʋ fan ba 
tɔwɛ mɛ, kɛ ngbaa mɛ n kpee 
naa muŋa 
bʋnyaa mʋ.” 



Ba maa nu Owura mʋ asɛ lʋwɛ nɩɩ ba maa sʋ bee kpee 
mʋ, opula tɔ nɩɩ ba bwii wu kikyikpebi mʋ nɩɩ ba daa wu
                       kyɔwɛ kɩlɩɩ mʋ, nɩɩ kɩ gyankpaa 
                       bamʋ kpee naa yɩlɛ opula mʋ 
                       nɩɩ kebii mʋ bʋ mʋ sʋsʋ 
                       kyɛɛkyɛɛ. Ba maa loo kɩkpaara 
                                       mʋ sʋ mʋ, ba wu 
                                       kebii mʋ maa 
                                       mu‐nyi Mɛɛrɩ, nɩɩ 
                                       ba kyʋn muŋa 
                                       sun mʋ. 



Nɩɩ ba saŋɛ bamʋ ɩsʋla nɩɩ ba lɛɛ suwa yɛ tulale mʋ nɩɩ 
bɛɛ tɩɩ yɛ firanki‐ɩnsɛnsɩ yɛ tulale mʋ nɩɩ bɛɛ tɩɩ yɛ mɩɩrɛ  
                    kɛɛ mʋ. Kamaa tɔ mʋ Ɩbwaarɛ da 
                       bamʋ amu tɔ idee tɔ yɛ ba man 
                       bɩla bwii kpee Owura Herodi 
                       asɛ, ɩmʋ sʋ ba bɔla ɔkpa 
                                      pʋpwɛ sʋ bwii kpee 
                                      bamʋ ɔsʋwʋlɛ sʋ. 



Ba maa kyʋn kamaa mʋ, 
Ɔnyɩrɩpɛ Ɩbwaarɛ kabɔɔ ba lɛɛ 
mʋ n‐yɩɩ kaapʋ Gyosefu idee 
tɔ tɔwɛ mʋ yɛ, “Kʋsʋ taa kebii 
mʋ maa mu‐nyi sɩlɛ kpee 
Egyipiti naa kyɩna tʋtɔ 
naa fʋʋ saŋa mʋ nɩɩ n 
biti n tɔwɛ fanɛ yɛ fan 
lɩɩ tʋtɔ. Lɩɩ fɛɛ Herodi 
ɩɩ kɩɩ ee 

biti kebii mʋ ɔ mɔɔ.”



Ɩmʋ sʋ ɔ kʋsʋ taa kebii mʋ 
maa mu‐nyi kagyanbwɛ nɩɩ ba 
sɩlɛ kpee Egyipiti. Tʋtɔ nɩɩ ba 
kyɩna naa fʋʋ saŋa mʋ nɩɩ 
Herodi wu. Ɩnɩmʋ ɩ yɛgɛ nɩɩ 
asɩn mʋ nɩɩ Ɔnyɩrɩpɛ 
Ɩbwaarɛ bɔla mʋ ɔtɔwɛpʋ 
sʋ tɔwɛ mʋ ba tɔ. Ɩmʋ ɩ 
gyɛ yɛ, “Lɩɩ Egyipiti tɔ nɩɩ 
n tɩɩ Mi‐bii.” 



Owura Herodi maa bɩɩ fɛɛ 
anyaasɩnpʋ mʋ ba pɩna mʋ mʋ, 
ɔ nyɛ agbʋ gaa. Nɩɩ ɔ sa kɔnɔ 
yɛ ba mɔɔ nbii‐nyɩnsa‐bii mʋ 
nɩɩ ba man pɩɩta kyʋn nsu nnyɔ 
sʋ, nɩɩ ba bʋ Betilehem yɛ ndɛ 
mʋ nɩɩ ɩ kyaabɔɔ kɩmʋ mʋ kpini. 



Ɔ yɛgɛ nɩɩ ba waa kanɩn nɩn lɩɩ 
fɛɛ saŋa mʋ nɩɩ anyaasɩnpʋ 
mʋ ba tɔwɛ mʋ yɛ ba wu 
kikyikpebi mʋ, ii biti ɩ waa 
fɛɛ nsu nnyɔ.



Owura Herodi kelewu kamaa 
mʋ, nyɩrɩpɛ Ɩbwaarɛ kabɔɔ lɛɛ 
mʋ n‐yɩɩ kaapʋ Gyosefu idee
   tɔ Egyipiti ɔsʋwʋlɛ sʋ, nɩɩ ɔ
   tɔwɛ mʋ yɛ, “Kʋsʋ taa kebii
           mʋ maa mu‐nyi bwii
           kpee Ɩsɩrayɩ ɔsʋwʋlɛ sʋ,
           lɩɩ fɛɛ bamʋ nɩɩ ba daa
           bee biti ba mɔɔ kebii 
                               mʋ ba wu.” 



Amaa maa nu yɛ Akelasi 
i yii mʋ‐sɛ Herodi ayaa 
tɔ ee gyii kuwura 
Gyudeya mʋ, kufuu kɩ 
kɩtaa mʋ yɛ tʋtɔ 
kikpe. 

Ɩbwaarɛ maa da 
mu kumu tɔ idee tɔ 
sʋ mʋ, o kpeli kpee Galile kɩbaafʋn. 



Nɩɩ ɔ naa kyɩna Nasareti 
kadɛ mʋ tɔ. Ɩnɩmʋ ɩ 
yɛgɛ nɩɩ asɩn mʋ nɩɩ 
Ɩbwaarɛ ɔtɔwɛpʋ tɔwɛ 
lɩɩ kebii mʋ sʋ 
mʋ ba 
tɔ. 

Asɩn mʋ ɩ gyɛ yɛ, 
“Bee biti ba tɩɩ mʋ yɛ 
Kanasareti‐nyɩn.”

Lɩɩ kanan mʋ nɩɩ Ɩbwaarɛ sʋ kebiti sa 
dulinyaa tɔ asa gaa sʋ mʋ, ɔ 

lɛɛ mɛ, Mu‐Bii kʋlʋn kpen mʋ sa, fɛɛ 
ɔkʋmaa mʋ nɩɩ ɔ kɔɔlɛ mɛ gyii mʋ, 

mɛɛ yɛ ɔ fɔyɩ, amaa ee biti ɔ 
nyɛ nkpa kakpaa.



Rom 3:23 Lɩɩ fɛɛ ɔkʋmaa nɩmʋ waa alibi nɩɩ ɔ pan Ɩbwaarɛ 
bʋnyaa mʋ.

Rom 6:23 Nɩɩ alibi kʋkɔka ɩ gyɛ lewu, amaa Ɩbwaarɛ kakɛɛ 
mʋ nɩɩ ɔ bɔla anɛ‐Nyɩrɩpɛ Yesu Krisito sʋ sa anɛ ɩ gyɛ nkpa 

kakpaa.

Hib 9:27 Fɛɛ kanan mʋ nɩɩ ɩ dɛ sa daadimaadi kʋmaa nɩmʋ 
yɛ o wu kɩlɩɩ kʋlʋn, kɛ mu lewu kamaa mʋ, Ɩbwaarɛ o gyii 

mʋ asɩn.

Efe 2:8,9 Lɩɩ fɛɛ Ɩbwaarɛ kabwaala mʋ sʋ nɩɩ ɔ mɔlɩgɛ fanɛ 
kpalɩ fanɛ kɩkɔɔlɛ‐gyii sʋ, nɩɩ ɩ man gyɛ fanɛ gbaa‐gbaa 

fanɛ awaasa sʋ, ɩ gyɛ Ɩbwaarɛ kakɛɛ nɩn. Nɩɩ ɩ man gyɛ ɔkʋ 
kusun sunsa sʋ nɩɩ ɔ nyɛ kamɔlɩgɛ, kɛ ɔkʋ ɔ man nyɛ 

kaapʋ mʋ n‐yɩɩ.



Rom 10:9,10 Nɩɩ fʋ kan taa fʋ kɔnɔ lɛɛ tɔwɛ yɛ, Yesu ɩ gyɛ 
Ɔnyɩrɩpɛ mʋ, nɩɩ fʋ kɔɔlɛ gyii fʋ kɔkɔlɔ tɔ yɛ Ɩbwaarɛ kyiŋi 

mʋ lɩɩ lewu tɔ mʋ, fii biti fʋ nyɛ kamɔlɩgɛ. Lɩɩ fɛɛ kɔkɔlɔ tɔ nɩɩ 
nyɩmɩsa ɩ kɔɔlɛ ee gyii, nɩɩ Ɩbwaarɛ kɔɔlɛ mʋ fɛɛ mʋ ɩkpa i 

kyiigi. Nɩɩ ɔ kan lɛɛ kɔnɔ tɔwɛ yɛ Yesu ɩ gyɛ Ɔnyɩrɩpɛ mʋ, ee 
biti ɔ nyɛ kamɔlɩgɛ.

Gyn 3:16,17 “Lɩɩ kanan mʋ nɩɩ Ɩbwaarɛ sʋ kebiti sa dulinyaa 
tɔ asa gaa sʋ mʋ, ɔ lɛɛ mɛ, Mu‐Bii kʋlʋn kpen mʋ sa, fɛɛ 
ɔkʋmaa mʋ nɩɩ ɔ kɔɔlɛ mɛ gyii mʋ, mɛɛ yɛ ɔ fɔyɩ, amaa ee 
biti ɔ nyɛ nkpa kakpaa. Lɩɩ fɛɛ Ɩbwaarɛ man sun mɛ, Mu‐Bii 
mʋ ba dulinyaa nɩmʋ tɔ, yɛ n ba bun kɩmʋ tɔ asa kʋpwɛ, 

amaa o sun mɛ nɩn yɛ n ba waa bamʋ ɔmɔlɩgɛpʋ.



1 Gy 5:11-13 Ɩnɩmʋ ɩ gyɛ asɩn mʋ yɛ, Ɩbwaarɛ sa anɛ nkpa 
kakpaa, nɩɩ kanɩn nkpa kakpaa nɩmʋ bʋ Mu‐Bii tɔ nɩn. 
Ɔkʋmaa mʋ nɩɩ ɔ kɔɔlɛ Obii mʋ gyii mʋ sʋ nkpa, amaa 

ɔkʋmaa mʋ nɩɩ ɔ man kɔɔlɛ Ɩbwaarɛ Mu‐Bii mʋ gyii mʋ man 
sʋ nkpa kakpaa nɩmʋ. N kyʋrɔɔ ɔwʋlɛ nɩmʋ sa fanɛ mʋ nɩɩ 
fan kɔɔlɛ Yesu gyii fɛɛ ɔ gyɛ Ɩbwaarɛ Mu‐Bii mʋ, kɛ fan nyɛ 

bɩɩ fɛɛ fan sʋ nkpa kakpaa



Mat 1-2; Luk 1-2

Storyline by: Edward D. Hughes
Illustrated by: M. Maillot
and Alastair Paterson

Adapted by: E. Frischbutter; Sarah S.

©2026 Bible for Children, Inc.
www.M1914.org       www.bibleforchildren.org

Nawuri NT (naw) © 2013, Wycliffe Bible Translators, Inc. 
All rights reserved. 

https://live.bible.is/bible/NAWWBT/MAT/1

https://live.bible.is/bible/NAWWBT/MAT/1

	Slide Number 1
	Slide Number 2
	Slide Number 3
	Slide Number 4
	Slide Number 5
	Slide Number 6
	Slide Number 7
	Slide Number 8
	Slide Number 9
	Slide Number 10
	Slide Number 11
	Slide Number 12
	Slide Number 13
	Slide Number 14
	Slide Number 15
	Slide Number 16
	Slide Number 17
	Slide Number 18
	Slide Number 19
	Slide Number 20
	Slide Number 21
	Slide Number 22
	Slide Number 23
	Slide Number 24
	Slide Number 25
	Slide Number 26
	Slide Number 27
	Slide Number 28
	Slide Number 29
	Slide Number 30
	Slide Number 31
	Slide Number 32
	Slide Number 33
	Slide Number 34
	Slide Number 35
	Slide Number 36
	Slide Number 37
	Slide Number 38

